
Annotatsiya: Mazkur maqolada maktabgacha ta’lim tashkiloti menejerlarining intellektual salohiyatini tashxislash meto
dik ta’minotini takomillashtirish masalalari yoritilgan. Intellektual salohiyatni baholashning kognitiv-tahliliy, muammolarni 
hal qilish, ijodiy-innovatsion, kommunikativ va refleksiv mezonlari tizimlashtirilgan. Tahliliy hamda vaziyatli topshiriqlar, 
kuzatish va refleksiv tahlilga asoslangan diagnostik vositalarning imkoniyatlari ochib berilgan. 

Tashxislash natijalarini individual rivojlanish xaritasi bilan bog‘lovchi bosqichli metodik yondashuv taklif etilgan. Ushbu 
yondashuv menejerlarning kasbiy rivojlanish ehtiyojlarini aniqlash va boshqaruv kompetensiyalarini takomillashtirishga 
yo‘naltirilgan bo‘lib, baholashning xolisligini ta’minlash zaruratini asoslaydi.

Kalit so‘zlar: maktabgacha ta’lim, intellektual salohiyat, pedagogik diagnostika, baholash mezonlari, metodik ta’minot, 
individual rivojlanish xaritasi.
Abstract: This article addresses the issues of improving the methodological support for diagnosing the intellectual poten-
tial of managers of preschool educational organizations. Cognitive-analytical, problem-solving, creative-innovative, com-
municative, and reflective criteria for assessing intellectual potential are systematized. 

The possibilities of diagnostic tools based on analytical and situational tasks, observation, and reflective analysis are 
revealed. A step-by-step methodological approach linking diagnostic results with an individual development map is pro-
posed. This approach is aimed at identifying managers’ professional development needs and improving their managerial 
competencies, while substantiating the need to ensure objectivity in assessment.

Key words: preschool education, intellectual potential, pedagogical diagnostics, assessment criteria, methodological 
support, individual development map.
Аннотация: В данной статье освещаются вопросы совершенствования методического обеспечения диагностики 
интеллектуального потенциала менеджеров дошкольных образовательных организаций. Систематизированы ког-
нитивно-аналитические, проблемно-ориентированные, творческо-инновационные, коммуникативные и рефлек-
сивные критерии оценки интеллектуального потенциала. Раскрыты возможности диагностических инструментов, 
основанных на аналитических и ситуационных заданиях, наблюдении и рефлексивном анализе. 

Предложен поэтапный методический подход, связывающий результаты диагностики с индивидуальной картой 
развития. Данный подход направлен на выявление потребностей менеджеров в профессиональном развитии и 
совершенствование управленческих компетенций, а также обосновывает необходимость обеспечения объектив-
ности оценки.

Ключевые слова: дошкольное образование, интеллектуальный потенциал, педагогическая диагностика, кри-
терии оценки, методическое обеспечение, индивидуальная карта развития.

KIRISH
Maktabgacha ta’lim tizimida boshqaruv jarayonlarining takomillashuvi ta’lim tashkiloti menejerlarining 

kasbiy tayyorgarligi bilan bir qatorda, ularning intellektual imkoniyatlariga ham yangicha talablar qo‘ymoqda. 
Ta’lim-tarbiya jarayonini samarali tashkil etish, pedagogik jamoa faoliyatini muvofiqlashtirish, mavjud resurs-
lardan oqilona foydalanish va ota-onalar bilan hamkorlikni rivojlantirish menejerdan turli mazmundagi 
axborotlarni tahlil qilish, boshqaruv vaziyatlarini baholash hamda asoslangan qarorlar qabul qilishni talab etadi. 

Ayniqsa, tashkilot faoliyatida yuzaga keladigan muammolarning sabablarini aniqlash, ularning ehtimoliy 
oqibatlarini oldindan baholash va muqobil yechimlarni ishlab chiqish rahbarlik faoliyatining intellektual jihatlari 
bilan bevosita bog’liqdir. Shu sababli menejerning kasbiy salohiyatini faqat egallagan bilimlari, ish tajribasi yoki 
bajarilgan vazifalar hajmi orqali baholash yetarli bo ‚lmay, uning fikrlash jarayonlari va boshqaruv faoliyatida 
namoyon bo‘ladigan intellektual ko‘nikmalarini ham o‘rganish zarurati yuzaga keladi.

Mazkur zarurat menejerlarning intellektual salohiyatini tashxislash masalasiga kompleks yondashishni 
taqozo etadi. Intellektual salohiyat menejerning bilimlarni o‘zlashtirish va ulardan foydalanish imkoniyatlari, 
tahliliy hamda ijodiy fikrlashi, muammoli vaziyatlarda qaror qabul qilishi, axborotni qayta ishlashi va o‘z faoliyati 
natijalarini tanqidiy baholash qobiliyatlarining o‘zaro bog’liq majmuasi sifatida namoyon bo‘ladi. 

Ushbu ko‘nikmalarning rivojlanish darajasini aniqlash menejerning kasbiy faoliyatidagi ustuvor imkoniyatla-
rini belgilash bilan birga, qo‘shimcha rivojlantirishni talab etadigan jihatlarni ham aniqlashtirishga xizmat qiladi. 
Biroq tashxislash jarayonini faqat test topshiriqlari yoki umumiy so‘rovnomalar bilan cheklash intellektual salohi-
yatning amaliy boshqaruv vaziyatlarida namoyon bo‘ladigan xususiyatlarini to‘liq ochib bermasligi mumkin. Shu 
bois diagnostik vositalarning mazmunini menejerning kasbiy vazifalariga moslashtirish, baholash mezonlarini 
aniqlashtirish va turli metodlardan olingan natijalarni o‘zaro qiyoslash muhim metodik talab hisoblanadi.

MAVZUGA OID ADABIYOTLAR SHARHI
Maktabgacha ta’lim tashkiloti menejerlarining intellektual salohiyatini tashxislash masalasining nazariy 

asoslari intellekt, kasbiy kompetentlik va boshqaruv faoliyatida qaror qabul qilish jarayonlariga bag’ishlangan 
ilmiy tadqiqotlar bilan uzviy bog’liqdir. Xususan, amerikalik psixolog R. Sternberg o‘zining Successful Intelli-
gence: How Practical and Creative Intelligence Determine Success in Life (1997) asarida muvaffaqiyatli intel-
lektni tahliliy, ijodiy va amaliy qobiliyatlarning o‘zaro uyg’unligi orqali izohlaydi. 

Olimning mazkur yondashuvi menejerning intellektual salohiyatini faqat nazariy bilimlarni o‘zlashtirish 
darajasi bilan emas, balki muammoli vaziyatlarni tahlil qilish, yangi yechimlarni ishlab chiqish va mavjud bilim-
lardan amaliy faoliyatda foydalanish imkoniyatlari orqali baholash zarurligini asoslashga xizmat qiladi. Shu 
jihatdan intellektual salohiyatning kognitiv-tahliliy, muammolarni hal qilish va ijodiy-innovatsion tarkibiy qism-
larini ajratish maktabgacha ta’lim tashkiloti rahbarining kasbiy faoliyatiga xos intellektual ko‘nikmalarni tizimli 
o‘rganish imkonini beradi. 

Biroq Sternberg tomonidan ishlab chiqilgan umumiy nazariy yondashuvni maktabgacha ta’lim menejmenti 
sharoitida qo‘llash uchun uning tarkibiy jihatlarini rahbarlik vazifalariga mos diagnostik ko‘rsatkichlar orqali 
aniqlashtirish talab etiladi.

Ta’lim tashkilotlarini boshqarishning ilmiy-metodik asoslari T. I. Shamova, P. I. Tretyakov va N. P. Kapustin 
qarashlarida ham uchraydi. Ularda ta’lim tizimlarini boshqarishning tashkiliy-pedagogik xususiyatlari, bosh-
qaruv jarayonlarini rejalashtirish, muvofiqlashtirish va nazorat qilish masalalari tahlil etilgan. Ushbu qarashlar 
maktabgacha ta’lim tashkiloti menejerining intellektual salohiyatini uning boshqaruv vazifalaridan ajratmagan 
holda baholash zarurligini tushuntirishga metodologik asos bo‘lib xizmat qiladi. 

Diagnostik baholashning ilmiy ishonchliligi masalasida esa Amerika ta’lim tadqiqotlari assotsiatsiyasi 
(AERA), Amerika psixologiya assotsiatsiyasi va Ta’limdagi o‘lchash bo‘yicha milliy kengash (NCME) tomonidan 
ishlab chiqilgan Standards for Educational and Psychological Testing (2014) muhim metodik manba hisobla-
nadi. Ushbu standartlarda baholash vositalarining validligi, ishonchliligi, natijalarni talqin qilish asoslari hamda 
baholash jarayonining adolatliligiga alohida e’tibor qaratilgan. Mazkur talablar menejerlarning intellektual 
imkoniyatlarini aniqlashda diagnostik topshiriqlar mazmunini kasbiy faoliyatga moslashtirish, kuzatiladigan 
ko‘rsatkichlarni belgilash va baholash natijalarining xolisligini ta’minlash zarurligini ko‘rsatadi.

Intellektual salohiyatni tashxislash metodikasini takomillashtirishda turli tadqiqot metodlaridan olingan 
ma’lumotlarni o‘zaro bog’lash masalasi ham alohida ahamiyat kasb etadi. J. W. Creswell va V. L. Plano Clark-
ning Designing and Conducting Mixed Methods Research (2018) asarida miqdoriy hamda sifat yondashuvla-
rini integratsiyalash, turli manbalardan olingan natijalarni qiyosiy tahlil qilish va tadqiqot xulosalarini kompleks 
asoslashning metodologik imkoniyatlari yoritilgan. 

Ushbu yondashuv maktabgacha ta’lim tashkiloti menejerlarining intellektual salohiyatini baholashda tahliliy 
va vaziyatli topshiriqlar natijalarini kuzatish, yarim tuzilgan suhbat hamda refleksiv tahlil ma’lumotlari bilan birga-
likda o‘rganish uchun metodik asos yaratadi. Ko‘rib chiqilgan ilmiy manbalar intellektual qobiliyatlarni nazariy 
jihatdan tavsiflash, ta’lim tizimini boshqarish va diagnostik baholashning ilmiy talablarini belgilashga xizmat 
qilsa-da, ularda maktabgacha ta’lim tashkiloti menejerlarining intellektual salohiyatini aynan kasbiy boshqaruv 
vaziyatlari asosida tashxislashga mo‘ljallangan yagona metodik tizim bevosita ishlab chiqilmagan. 

Shu sababli kognitiv-tahliliy, muammolarni hal qilish, ijodiy-innovatsion, kommunikativ va refleksiv 
mezonlarni tegishli diagnostik vositalar bilan bog’lash, baholash natijalarini individual rivojlanish xaritasida aks 
ettirish hamda qayta tashxislash orqali kasbiy rivojlanish dinamikasini aniqlash mazkur maqolaning asosiy 
ilmiy-metodik yo‘nalishini tashkil etadi.

TADQIQOT METODOLOGIYASI
Shu nuqtayi nazardan, maktabgacha ta’lim tashkiloti menejerlarining intellektual salohiyatini tashxislash-

ning metodik ta’minotini takomillashtirish masalasi ham juda muhim. Mazkur jarayon tashxislash maqsadini 
belgilash, intellektual ko‘nikmalarning tarkibiy jihatlarini aniqlashtirish, ularga mos ko‘rsatkichlarni ishlab chiqish, 
diagnostik topshiriqlarni amaliy sinovdan o‘tkazish va olingan natijalardan kasbiy rivojlanishni rejalashtirishda 
foydalanishni qamrab oladi. 

Bunda metodik ta’minotning ilmiy asoslanganligi, baholash tartibining xolisligi va natijalarning amaliy 
ahamiyati o‘zaro uyg’un holda ta’minlanishi zarur. Mazkur maqolaning maqsadi maktabgacha ta’lim tashkiloti 
menejerlarining intellektual salohiyatini tashxislashga xizmat qiluvchi metodik vositalarning tarkibiy mazmunini 
tizimlashtirish, diagnostik mezonlar va ko‘rsatkichlarni aniqlashtirish hamda tashxislash natijalarini individual 
kasbiy rivojlanish jarayoni bilan bog’lashning metodik mexanizmini asoslashdan iborat.

Menejerlarning intellektual salohiyatini tashxislashning metodik ta’minotini shakllantirishda dastlab uning 
mazmuniy va funksional chegaralarini belgilash muhimdir. Metodik ta’minot tashxislashning maqsadi, tamo
yillari, baholash mezonlari, ko‘rsatkichlari, diagnostik vositalari va natijalarni talqin qilish tartibini birlashtiruv
chi yaxlit tizim sifatida qaraladi. Ushbu tizimning asosiy vazifasi menejerning intellektual imkoniyatlari haqida 
umumiy tasavvur hosil qilish emas, balki uning muayyan boshqaruv vaziyatlarida qanday fikrlashi, axborotdan 
qay tarzda foydalanishi, qarorlarini nimalarga asoslanib qabul qilishi va faoliyat natijalariga qanday munosabat 
bildirishini aniqlashdan iborat. 

Bunday yondashuv intellektual salohiyatni faqat nazariy bilimlar darajasida emas, balki kasbiy faoliyat 
jarayonida namoyon bo‘ladigan ko‘nikmalar majmui sifatida o‘rganish imkonini beradi. Shu sababli diagnostik 
topshiriqlarni ishlab chiqishda menejerning kundalik boshqaruv vazifalari, tashkilotning tashkiliy imkoniyatlari 
va pedagogik jamoa faoliyatining xususiyatlarini hisobga olish talab etiladi.

Metodik ta’minotning mazkur mazmunidan kelib chiqib, intellektual salohiyatni tashxislashning beshta 
asosiy mezonini ajratish mumkin. Kognitiv-tahliliy mezon axborotni tushunish, taqqoslash, umumlashtirish va 
sabab-oqibat munosabatlarini aniqlash ko‘nikmalarini qamrab olsa, muammolarni hal qilish mezoni boshqaruv 
vaziyatlarini baholash, muqobil yechimlarni ishlab chiqish va asoslangan qaror qabul qilish bilan tavsiflanadi. 

Ijodiy-innovatsion mezon menejerning yangicha g’oyalarni ilgari surishi hamda ularni mavjud sharoitga 
moslashtirish imkoniyatlarini, kommunikativ mezon esa axborotni to‘g’ri talqin qilish, o‘z fikrini asoslash va 
jamoaviy muhokamada turli qarashlarni hisobga olish qobiliyatini ifodalaydi. Refleksiv mezon menejerning 
qabul qilingan qarorlar natijasini tahlil qilishi, kamchiliklarning sabablarini aniqlashi va keyingi faoliyatini tako-
millashtirishga qaratilgan xulosalar chiqarishini nazarda tutadi. 

Mazkur mezonlar bir-biridan mustaqil baholash yo‘nalishlari sifatida belgilansa-da, amaliy boshqaruv faoli-
yatida ular o‘zaro bog’liq holda namoyon bo‘ladi. Shu jihatdan ularning mazmuni, kuzatiladigan ko‘rsatkichlari 
va diagnostik vositalar bilan aloqadorligi tizimlashtirilishi maqsadga muvofiqdir (1-jadval).

1-jadval: Maktabgacha ta’lim tashkiloti menejerlarining intellektual salohiyatini tashxislash mezonlari va metodik 
vositalari1

Diagnostik mezon Kuzatiladigan ko‘rsatkichlar Metodik vositalar Baholashning asosiy 
yo‘nalishi

Kognitiv-tahliliy
Axborotni solishtirish, muammo 
sabablarini aniqlash, mantiqiy 
xulosa chiqarish

Tahliliy topshiriq, 
axborot bilan ishlash 
mashqi

Tahlilning izchilligi va 
xulosaning dalillarga 
asoslanganligi

Muammolarni hal qilish
Vaziyatni baholash, muqobil 
yechimlarni ishlab chiqish, qarorni 
asoslash

Vaziyatli topshiriq, 
boshqaruv keyslarini 
tahlil qilish

Tanlangan yechimning 
muammoga va mavjud 
sharoitga mosligi

Ijodiy-innovatsion
Yangi g’oyalarni taklif etish, 
muqobil yondashuvlarni ishlab 
chiqish

Ochiq topshiriq, 
amaliy loyiha

Taklifning yangiligi, 
asoslanganligi va amalga 
oshirish imkoniyati

Kommunikativ
Fikrni aniq ifodalash, turli 
qarashlarni tahlil qilish, muloqotda 
dalillardan foydalanish

Yarim tuzilgan 
suhbat, kuzatish 
varaqasi

Muloqotning mazmuniy aniqligi 
va hamkorlikka yo‘naltirilganligi

Refleksiv
Qaror natijalarini tahlil qilish, 
xatolar sababini aniqlash, 
rivojlanish ehtiyojini belgilash

Refleksiv tahlil 
varaqasi, o‘zini o‘zi 
baholash

O‘z faoliyatini tanqidiy 
baholash va asosli rivojlanish 
rejasini ishlab chiqish

1	 Jadvaldagi ko‘rsatkichlar taklif etilayotgan diagnostik mezonlarni ifodalaydi; ularning o‘lchov xususiyatlari amaliy sinov orqali tekshi-
rilishi zarur.

TAHLIL VA NATIJALAR
Jadvalda keltirilgan mezonlar intellektual salohiyatning turli jihatlarini baholash imkonini bersa-da, ular

ning amaliy ahamiyati har bir ko‘rsatkichning qanday aniqlanishi va olingan ma’lumotlarning qay tarzda talqin 
qilinishiga bog’liq. Masalan, menejerning tahliliy fikrlashini baholashda faqat to‘g’ri javobni aniqlash yetarli 
bo‘lmay, uning mazkur xulosaga qanday kelgani, qaysi dalillardan foydalangani va muammoning muhim jihat-
larini qay darajada ajrata olgani ham hisobga olinishi lozim. 

Xuddi shuningdek, muammoli vaziyatda qaror qabul qilishni baholashda tanlangan yechimning o‘zi bilan 
bir qatorda muqobil variantlarning ko‘rib chiqilishi, ehtimoliy oqibatlarning baholanishi va mavjud resurslarning 
inobatga olinishi muhimdir. Bunday yondashuv diagnostik topshiriqlarning mazmunini boshqaruv faoliyatiga 
yaqinlashtiradi va menejerning fikrlash jarayonini kuzatiladigan ko‘rsatkichlar orqali tavsiflash imkonini kengay-
tiradi.

Diagnostik mezonlarning amaliy ifodasini ta’minlash esa bir nechta metodik vositadan o‘zaro uyg’un holda 
foydalanishni talab etadi. Jumladan, tahliliy topshiriqlar menejerning axborot bilan ishlash ko‘nikmalarini, vazi-
yatli topshiriqlar muammoli sharoitlarda qaror qabul qilish imkoniyatlarini, yarim tuzilgan suhbat esa boshqaruv 
qarorlarini asoslash tajribasi va kasbiy qarashlarini o‘rganishga xizmat qiladi. 

Kuzatish varaqasi orqali menejerning rejalashtirish, yig’ilish va jamoaviy muhokamalardagi faoliyatini 
oldindan belgilangan ko‘rsatkichlar asosida qayd etish mumkin. Refleksiv tahlil varaqasi qabul qilingan qaror
larning sabab va natijalarini menejerning o‘zi tomonidan baholashga yo‘naltirilsa, individual rivojlanish xari-
tasi aniqlangan ehtiyojlarni keyingi kasbiy faoliyat bilan bog’lash imkonini beradi. Ushbu vositalarning har biri 
muayyan diagnostik vazifani bajaradi, biroq ularni birgalikda qo‘llash turli manbalardan olingan ma’lumotlarni 
o‘zaro solishtirish va baholashdagi biryoqlamalikni kamaytirishga yordam berishi mumkin.

Shu bilan birga, diagnostik vositalarning ko‘pligi baholash natijalarining ishonchliligini o‘z-o‘zidan kafolatla-
maydi. Buning uchun topshiriqlarning mazmuniy mosligi, baholash ko‘rsatkichlarining aniqligi, kuzatuvchilar 
tomonidan natijalarni bir xil talqin qilish imkoniyati va tashxislash sharoitlarining barqarorligi ta’minlanishi zarur. 

Ayniqsa, intellektual salohiyatni baholashda umumiy tavsiflardan foydalanish o‘rniga menejerning muayyan 
vaziyatdagi kuzatiladigan faoliyatiga e’tibor qaratish maqsadga muvofiq. Masalan, “menejerning muammolarni 
hal qilish ko‘nikmasi yuqori” degan xulosani asoslash uchun uning muammoni aniqlashi, kamida bir nechta 
muqobil yechimni ko‘rib chiqishi, qarorini dalillar bilan tushuntirishi va ehtimoliy natijalarni baholashiga oid 
ma’lumotlar talab etiladi. Shu sababli har bir diagnostik mezon bo‘yicha baholash mezonlari va darajalarini 
oldindan belgilash, ularni dastlabki sinovdan o‘tkazish hamda zarur hollarda qayta ishlash metodik ta’minotni 
takomillashtirishning ajralmas qismi hisoblanadi.

Baholashning mazkur talablarini amaliyotga tatbiq etish uchun tashxislash jarayonini ketma-ket bosqich
larda tashkil etish maqsadga muvofiqdir. Dastlab tashxislash maqsadi, o‘rganiladigan intellektual ko‘nikmalar va 
ularning ko‘rsatkichlari aniqlashtiriladi. Keyingi bosqichda menejerlarning kasbiy vazifalariga mos topshiriqlar 
ishlab chiqilib, kichik guruhda dastlabki sinovdan o‘tkaziladi. Ushbu jarayonda topshiriqlarning tushunarliligi, 
bajarish uchun ajratilgan vaqt, baholash tartibining aniqligi va natijalarni talqin qilish imkoniyatlari o‘rganiladi. 

Olingan ma’lumotlar asosida diagnostik vositalarga zarur o‘zgartirishlar kiritilib, takomillashtirilgan meto-
dika asosiy tashxislash jarayonida qo‘llanilishi mumkin. Keyingi bosqichda natijalar har bir mezon bo‘yicha 
alohida tahlil qilinib, menejerning kuchli jihatlari va rivojlantirilishi zarur bo‘lgan ko‘nikmalari aniqlanadi. Mazkur 
bosqichlar o‘rtasidagi izchillik tashxislashni bir martalik baholash tadbiridan kasbiy rivojlanishni rejalashtirishga 
xizmat qiluvchi metodik jarayonga aylantirish imkonini beradi.

Ushbu bosqichli yondashuvning yakuniy vazifasi tashxislash natijalarini amaliy kasbiy rivojlanish bilan 
bog’lashdan iborat. Bunda har bir menejer uchun aniqlangan ehtiyojlar asosida individual rivojlanish xaritasi 
shakllantiriladi. Mazkur xaritada rivojlantirilishi zarur bo‘lgan ko‘nikmalar, ularga mos mashg’ulotlar va amaliy 
topshiriqlar, kutilayotgan natijalar hamda qayta baholash muddati belgilanadi. 

Masalan, tahliliy fikrlash ko‘nikmalarida qiyinchilik kuzatilgan menejer uchun boshqaruv ma’lumotlarini 
solishtirish va muammolarning sabablarini aniqlashga qaratilgan topshiriqlar tanlansa, refleksiv ko‘nikmalari 
yetarli namoyon bo‘lmagan menejer uchun qarorlar natijalarini yozma tahlil qilish va faoliyat yuzasidan asosli 
xulosalar chiqarish mashqlari tavsiya etilishi mumkin. Shu tarzda diagnostika natijalari menejerning umumiy 
tavsifini tuzish bilangina cheklanmasdan, uning individual kasbiy rivojlanishini tashkil etishga yo‘naltiriladi.

Individual rivojlanish xaritasining amaliy ahamiyati qayta tashxislash natijalari bilan ham bog’liqdir. Dast-
labki va keyingi baholash natijalarini qiyoslash menejerning muayyan ko‘nikmalarida yuz bergan o‘zgarishlarni 
aniqlash imkonini beradi. Biroq bunday qiyoslash asosli bo‘lishi uchun diagnostik topshiriqlarning murakkablik 
darajasi, baholash mezonlari va qo‘llash sharoitlari o‘zaro mos bo‘lishi lozim. 

Aks holda natijalardagi farqlar menejerning kasbiy rivojlanishi bilan emas, balki topshiriqlar mazmuni yoki 
baholash tartibidagi tafovutlar bilan izohlanishi mumkin. Shu sababli metodik ta’minotni takomillashtirishda 
diagnostik vositalarni muntazam qayta ko‘rib chiqish, baholashdagi ehtimoliy xatoliklarni aniqlash va natijalarni 

talqin qilishning yagona tartibini ishlab chiqish muhimdir. Bunda menejerlarning shaxsiy ma’lumotlarini himoya 
qilish, baholashning xolisligini ta’minlash hamda tashxis natijalaridan kasbiy rivojlanishni qo‘llab-quvvatlash 
maqsadida foydalanish alohida e’tiborni talab etadi.

XULOSA VA TAKLIFLAR
Maktabgacha ta’lim tashkiloti menejerlarining intellektual salohiyatini tashxislashning metodik ta’minotini 

takomillashtirishga oid nazariy-metodik tahlillar mazkur jarayonni aniq mezonlar, kuzatiladigan ko‘rsatkichlar va 
kasbiy faoliyatga mos diagnostik vositalar asosida tashkil etish zarurligini ko‘rsatdi. Intellektual salohiyatning 
kognitiv-tahliliy, muammolarni hal qilish, ijodiy-innovatsion, kommunikativ va refleksiv tarkibiy jihatlarini o‘zaro 
bog’liq holda baholash menejerning kasbiy imkoniyatlarini ko‘p tomonlama o‘rganishga xizmat qiladi. 

Bunda tahliliy va vaziyatli topshiriqlar, yarim tuzilgan suhbat, kuzatish varaqasi hamda refleksiv tahlil nati-
jalaridan kompleks foydalanish alohida ahamiyatga ega. Mazkur metodlarning uyg’unligi menejerning faqat 
nazariy bilimlarini emas, balki real boshqaruv vaziyatlarida namoyon bo‘ladigan fikrlash va qaror qabul qilish 
ko‘nikmalarini ham aniqlash imkonini berishi mumkin. Shu asosda diagnostik mezonlar, metodik vositalar, nati-
jalarni tahlil qilish va individual rivojlanish xaritasini shakllantirish jarayonlarini birlashtiruvchi bosqichli metodik 
yondashuv taklif etildi.

Taklif etilgan yondashuvning amaliy ahamiyati tashxislash natijalaridan menejerlarning kasbiy rivojlanish 
ehtiyojlarini aniqlash va ularga mos metodik tavsiyalar ishlab chiqishda foydalanish imkoniyati bilan belgilanadi. 
Bunda tashxislash bir martalik nazorat tadbiri sifatida emas, balki dastlabki baholash, individual rivojlanish, 
qayta tashxislash va natijalarni qiyosiy tahlil qilish bosqichlaridan iborat uzluksiz jarayon sifatida tashkil etilishi 
lozim. Shu bilan birga, diagnostik vositalarning mazmuniy mosligi, ishonchliligi va baholash natijalarining xolis-
ligini amaliy sinov orqali tekshirish metodik ta’minotni takomillashtirishning zarur sharti hisoblanadi. 

Kelgusida mazkur yondashuvni turli maktabgacha ta’lim tashkilotlari sharoitida tajriba-sinovdan o‘tkazish, 
diagnostik mezonlarning amaliy qo‘llanish imkoniyatlarini aniqlashtirish va qayta baholash natijalari asosida 
individual rivojlanish dasturlarini takomillashtirish maqsadga muvofiqdir. Bu esa menejerlarning intellektual 
salohiyatini tashxislash natijalarini boshqaruv kompetensiyalarini rivojlantirish bilan bog’lash hamda maktab-
gacha ta’lim tashkilotlarida rahbar kadrlarning kasbiy tayyorgarligini ilmiy-metodik jihatdan qo‘llab-quvvatlash 
imkoniyatlarini kengaytiradi.

